
維年月日，愈謹於逆旅備時羞之奠，再拜頓首，敢昭告於六嫂滎陽鄭氏夫人之靈。嗚呼！

天禍我家，降集百殃。我生不辰，三歲而孤。

蒙幼未知，鞠我者兄。在死而生，實維嫂恩。

未亂一年，兄宦王官。提攜負任，去洛居秦。

念寒而衣，念饑而飡。疾沴水火，無災及身。

劬勞閔閔，保此愚庸。年方及紀，薦及凶屯。

兄罹讒口，承命南遷。窮荒海隅，夭閼百年。

萬里故鄉，幼孤在前。相顧不歸，泣血號天。

微嫂之力，化為夷蠻。水浮陸走，丹旐翩然。

至誠感神，返葬中原。既克返葬，遭時艱難。

百口偕行，避地江濆。春秋霜露，敬薦蘋蘩。

以享韓氏之祖考，曰此韓氏之門。

視余猶子，誨化諄諄。爰來京師，年在成人。

屢貢於王，名乃有聞。念茲鈍頑，非訓曷因。

感傷懷歸，隕涕熏心。苟容躁進，不顧其躬。

祿仕而還，以為家榮。奔走乞假，東西北南。

孰云此來，乃睹靈車。有志弗及，長負殷勤。

嗚呼哀哉！昔在韶州之行，受命於元兄曰：「爾幼養於嫂，喪服必以期。」

今其敢忘？天實臨之。嗚呼哀哉，日月有時。

歸合塋封，終天永辭。絕而復蘇，伏惟尚饗。

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

